
1 Yon
YonMoalamangnindrini Unna,
Yeoa Und Avramana VevmPevna

Mongawa Kristusnindmoa.

1 Kava novol vipimbinv men yemba, indha-
nariniva, himba doara doa avna, nonambamana
vemava mendah suvenamoa. Heva os sism kav
vena, kavna aongna ahalovna. Ka vena, nungli-
tithoana. Ka vena, englana kevrina, eva ka vena,
naongla vrivna kavna novna. Kava novol vipim-
binv yemba hemom nom, henoi pim daswolvm,
und nonapopol wohavm yunalm.

2 Himba nomba memba daswolvpa undva,
nonapopolmbapimbawohalmba, himbadoaradi
avna arainda Sesoainda. Sism Sesoa aral hemba
ambara musera hulvundthoana, holvonithinna
hemba kamba hevna moalamangnindmba.
Kava nunglina hemba, wo kava viv honamba
inethalmba. Wo men kava yemba ishunv,
os himba wulav undva, nomba wohlohvpa
yunalmba. Wo himba doara doa di avna arainda
Sesoainda.

3 Wo men kav yemba ishunv nom, osm ka
vena, nunglina eva hillivna, noinda osra, kava
yem ninginvpa, osm yeoa eva kamongo mon-
gawundna aota. Kava keknam undnahonam
einv Sesoam aralm, eva hevna ombolm Yesus
Kristusm. Kava noinda mongawundna lovahv
hemongova.

4 Kava novol vipimbinv honamba yem, osm
yimba eva indk vithivra kamongova.

Sesoava Doa Pina Indkoklamba Maikumi
Vinna.

5 Men moamba, nomba kava hillinamba
Kristusnaminiva, wo men kava yemba daipota
ishunv. Sesoava woklanonoa, wo henamerava
owaimomolva, simba kilvralohvmoa.

6 Wo noinda osva pivva osva utava, pivva
mongawundna av Sesoamongo, heva os pivva
mendah avra sikulmonam, temba owai, pivva
moangakalanind av. Pivva engivmoa Sesoana
moanonoamba.

7 Sesoava wohav hevnakambara. Eva
pivva atava henakambarava, pivva osva
mongawundna avra pivna mongawa
Kristusnindmba. Wo eva nonamba pivva
avrava henakambarava, Sesoana ombolna Yesus
Kristusna tovolpimbaposwolvevavnemelalmba,
manimani vema sahoklariniva yunalm.

8 Pivva osva ollava, pivva wuvol av, pivva osva
temba ambo pivm wohindkokla vewol ovivra,
moanonoamba pimba engivmoa.

9 Wo heva os pivva Sesoamba wohvelokusa
vimnivrava pivna indkoklamba, himba osva
pinamba maikumi vinvra. Pivva osva hemangas
amnavrava keknamba, himba osva vevra, temba
hevpa onamba. Himba si pimba nemelalm
poswol vevav, nominiva manimani temba pivva
vewuvmona vevnamba.

10 Heva os pivva osva utava, pivva wuvol av,
temba pivva Sesoam osva umniv, yimba dasalm
ov. Pivva undnahonamba vrivmoa moanonoava
Sesoanamba.

2
Yesusva PimbaMeisraMungpavsalm Luhunv.

1 Kana otovotal, kava yemba und vewol vev,
kavna otovotalnihilmsna. Kava novol vipiprinv
hona tombaiva yem, osm yimba indkoklava
vivramoa. Wo heva os mongova himba nomba
vevrava indkoklava, pinamba luhunv Yesus
Kristusva, kolvrowolalmba. Himba windel lohv,
wo himba luhunv pimba meisra Sesoa arana
novrava.

2 Yesus monamba, pimba kilumb shuawol
vevna. Wo Yesus mona vei, indhanam
indkumbim kilumb shuawol velm. Wo Sesoava
pimbawusprunvavmoa no pivna indkoklarava.

3Pivva hellellava, nomba Sesoava tembapimba
unvrava, velmba, wo osva pimba wiyera avra,
osva pivva tanam liheiv Sesoamba.

4 Heva os mongova osva otava, kava
lihav Sesoamba, heva os hellevramoa
Sesoana moamba, himba ambo temba
moangakalanindrini olohv. Heindava
moanonoava yithalohvmoa.

5-6 Wo heva os mongova hellevrava Sesoana
moanonoamba, doa temba himba Sesoam tanam
und vev. Wo himba nomba osva ovrava, kava doa
wohengv Sesoam, heoa os avra, Yesus ten lohv-
nam. Memba hona monana pimba osva nonora
avav, pimba doa wohpepavena Sesoaindava.

Moamba Men, Nomba Und Avramana Velmba
PivnaMongawaKristusnindmba.

7 Kana seh, kava nemelva moamba novol
vipiprinvmoa yemba. Memba mongawamoa,
noi pev doara ten tamolla hillinam. Memba

Yesusna lohohmoa, doa yimba hella vrina,
nomba und avramana velmba pevna mongawa
Kristusnindmba.

8 Wo heva os hona moamba kanamba
nemelpeta, manara Kristusva doa wohengvna
wevsamba, indhanamba und vewolalmba.
Wo pev doa hillina yimba, osva tanam. Wo
yimba eva no wevsa vreivta, pevna mongawa
Kristusnindmba und avramanalmba. Noinda
simba hoai vev, doa moanonoa pusambava vev.
Memba osm, pimba sikulmonamba daipotava
avmoa.

9 Mongova indhanariniva osva ollava, kava
lohv upsilla, wo heva os himba sahonamba vin-
tava hevna mongawa Kristusnindmba, himba
mendah tembawohav sikulmonam.

10Wo himba nomba und vewol vevrava hevna
mongawa Kristusnindmba, himba lohv upsillan-
gas noindava, himba mongomba desvungavav-
moamana vemakoklaramba.

11 Wo heva os himba nomba hevna mongawa
Kristusnindmba sahonamba vinvrava, himba
mendah nongalpra ovolohv sikulmonam. Himba
amana vev sikulmonam, wo tit vev nomba, osva
henamonam kava gav, mani kava vev? Doa sia
hemba novtit vrena.

12Kava novol vinv yemkana otovotalm, noinda
Sesoava doa maikumi vinna yena indkoklamba
Kristusnana.

13 Kava novol vipiprinv yem arahumunm,
noinda yimba nonora amnav indhanarinimba,
nomba temba doarava wohanamba, eva
men daipota av. Kava novol vipiprinv yem
tendotowondm, noinda yimba wohkuvhueina
Setanmba doa.

14Kava novol vipiprinv yem otovotalm, noinda
yimba wiyera amnavpa Sesoa aram. Kava no-
vol vipiprinv yem arahumunm, noinda yimba
wiyera amnav hem nomba, temba wohanamba
doarava. Kava novol vipiprinv tendotowondm,
noinda yimba suwelangas wohav, yimba doa kek
vithina Sesoana moamba, wo yimba doa wohku-
vhueina Setanmba.

15 Yimba manam und vivav pethanamba
wevsamba, eva manam manam honamba
petharinimba. Himba nomba und vetava
pethanamba wevsamba, wo himba nomba si
owaimomolmba und vevavmoa Sesoamba.

16 Men honi sahoklalva pethariniva, und
phovm, mana vemam velm, und vivm mana
vemakoklam, nom piv nunglivm novna,
wivewol ovuvm hevm mana vemara, hev ten
wulamanamana vevm. Wo heva os owai, nomba
temba Sesoa aranaminiva phovmoa. Nomba
temba phov pethana wevsarini.

17 Honamba pethava si hoai vevav, wo man-
imani nomba pethariniva, indhanamba muemb
vivpa, doa hoai vev pomsna. Heva os indha-
nariniva nomba vevpa, Sesoava temba undva
vrevpa, avav si yunalm.

Yeoa Meis Hehara Unvm Kristusna Ungund-
moa.

18 Kana otovotal, doa mura ovi pethaiva
mueisowa evewolalm vev. Yimba temba osva
hillinamba, Kristusna ungundriniva si provav.
Wo men doa daipotava kekel vethai snamba
ungundva Kristusnamba huiva. Wo noinda pivva
nungliv, osva doa ovi pethaivamura evev.

19Nomba ungundva Kristusnamba men eungu
venav pivinda. Wo heva os doa pinaminiva
phopieinna. Noinda pimba wurewol viv, himba
tanamba einvmoa pilmba Kristusnindilmba.
Himba tanamba eintava pilmba, osva himba
ata aevulta pimongo. Heva os himba pulvona,
honamba os nungliv, mongova heriniva tanamba
luhunvmoa pilmba.

20Yimba doa dumbna Sesoasongolva ambo nis,
nomba Sesoava windelangasva yemba daswol-
namba. Wo noinda indkumbi yimba nomba
nonorava amnavmoanonoamba.

21Wo esram kava novol vipiprinv yemba? Wo
osra kava novol vipipravma, yimba mendah tit
vivna moanonoamba? Owai, kava novol vip-
iprav honamba tombaiva, manara, yimba doara
nonora amnavna moanonoamba. Wo eva ye
vei, doara wiyera avna, osva moangakalamomba
owai, plalhui vilov, moamba tanamba phovav-
moa nominiva, owai.

22Wo an moakokonindriniva? No indhanarini,
ten os ovm, Yesusva lohvmoa Kristusva. Ind-
hanariniva mongova osva ovrava, Yesusva Kris-
tusva owai, himba Kristusna ungundrini olohv
temba. Himba doa meis haravhueinna aralom-
bolmba.

23Womongova ombolmbameisva haravhoam-
natava, eva himba nomba lohv aralhui. Wo
heva os himba nomba temba osva uvpa, Yesusva
Sesoana ombol, temba himba arana towand.

24 Yeoa os wohvivm, yimba mendah wohengiv
moamba, nom pev doara ten tamolla hillinam.
Yimba wohengitava no moamba, yemba si won-
ahamana evevra aral ombolva.



1 Yon 2:25 vii 1 Yon 3:1

25Wo ombolva doa pimba ovlahinna, wohalm
yunalm.

26Kava novol vipiprinv honamba tombaiva no
indhanam, ten yem deisumbi angalm vevnam
monakoklaram.

27 Kristusva doa daswolna yemba Sesoa-
songolva, wo yimba mendah no Sesoasongolna
av. Wo noinda osva yimba hengava ningvmoa
mongomba gurumba. Nomba Sesoasongolva,
himba temba yemba daswolnamba, numhowol
vev manam manam yemba. Honamba
Sesoasongolva memba tanam, dasalmba owai.
Wo osangas wohengivm Kristusmangas, os ten
hevsongol yem numhowol vevm.

28 Kana otovotal, Kristusmangas wohengivm.
Pivva honamba osva vellava, pivva si osva louhui
lovahvav no nambainamba, hengava Kristusva
provrava. Pivva si hengava ningvavmoa, pemba
ketvolmba lounapenamba, nonamba himba
provrava, hovrahovram lohvhoalm.

29Yimbanonora av, osva Kristusvawindel lohv.
Wo noinda yimba wiyiv, osva indhanamba in-
dkumbiva vivpa, nomba mana vemava besalva,
Sesoana towandalnonoa.

3
Pivva Sesoana Towandal Av.

1 Pai, aramba pimba mindnam hevm und ve-
wol vevna. Noinda himba pimba nengsmoa ov,
osva kana towand, memba tanam. Wo heva os
indhanamba pethanindva levrapivolvmoa, osva
himba Kristusnindva Sesoana towand, manara,
himba levrapieivmoa hemba.

2Seh, daipotava pivva av Sesoana towandal, wo
pivva mendah ningvmoa, nomba pimba mani si
sewonamba vinvav. Sesoava pimba ishunnamoa.
Wo heva os pivva nonora av, osva nonamba Kris-
tusva hengava provrava, pivva si avav helm. Ma-
nara, pivva si liheivav hemba, ora hekowa snal
lohv?

3 Kristusva windelnonoa. Wo indkumbiva
himba nomba temba osva ningvpa, osva pivva
si avav helm, hevmoa eva windelalm weihaloh
vewol virata, osta Kristus ten hev lohvm.

4Nonamba indhanariniva indkoklava vevrava,
himba pilpikohavra Sesoana lohohmom.
Indkoklava noita, pev ten Sesoana lohohmom
pilpikohavm.

5 Yimba wiyera av, osva Kristusva prona,
poswol vinilm indhanana indkoklam. Manara,
owaimomolmba, indkoklava lohvmoa
Kristusnamba.

6Wo indhanarinivamongova Kristusmangasva
wohengvrava, himba vaomana vevramoa ind-
koklava. Himba indkoklava vaomana vetava,
pivva osva liheivav, himba beswonamba lev-
rapivongovmoa Kristusmba temurava.

7 Kana otovotal, beswonam levrapieiu osmoa,
Kristusva windelangas. Wo indhanariniva
nomba temba wevsa besalm engvrava, himba
sna indhanarini, hev Kristus ten lohvm.

8 Setanmba snal doara ambo wohlohna, sa-
hoklal. Himba nomba indkoklava wohvaomana
velmba vetava, himba temba Setanna. Sesoana
ombolva hona andram pronata, Setanna andram
hiluvla vremnalm.

9Nonamba Sesoava kikih vrevrava mongomba
hevna otolalmba, wo no indhanariniva vaomana
vevramoa indkoklava. Manara, Sesoava hevna
nemelvaundvavraohnambano indhanarinimba,
lohmanav heinda. Wo himba owai, sahonamba
vaomana vevramoa, noinda osra, doa himba
wohnilhana Sesoana ombolalm.

10Wo men piv nungliv, osva anmund Sesoana
towandalva, evaanmundSetanna towandalvaav.
Hindva nomba temba beswonamba vemba owai
vivpa, himba temba Sesoana towandva owai. Wo
himba nomba hevnamongawa Kristusnindm ind
vewolalmba owai vivrava, temba Sesoana towan-
dalva himba owai.

PioaUndAvramanaVelohraPivmoa,OsHenom
Henom.

11 Men honam moam, ten pev doara tamolla
hillinam. Pioa und avramana velohra, os henom
henom pivmoa.

12 Manam yimba osva anilhamana vevav
Keinalmba, himba Setanna towandallini
lohvna. Keinmba hevna boasalalmba os
helvakomandhana. Himba hevna boasalalmba
noinda helvakomandhana, manimani nomba
himba vevnamba, sahoklal, manimani
boasalalva vevnamba, besal.

13 Seh, manam yimba novtapeta vrivav, non-
amba hona pethanindva yembamusk vinvrava.

14 Pivva wiyera av, osva pivva doa wuleihina
monamba, nomba temba suwekembellamba di-
helgavpa, wo doa phosohna, nemelundnam alm
Sesoamongo. Pivva wiyera av honamba, noinda
pivva und avramana vev pivna mongawa Kris-
tusnindm. Himba nomba hona und vewolhuiva

lohollava, himba mendah wohlohv mindilmsna
Sesoana novrava.

15 Yem indkumbim, himba nomba hevna mon-
gawa Kristusnindrinim wuspromnavrava, doa
hemba nilhai, hevna boasalalwongamsna. Wo
yimba nonora, osva no helvakomonindrini-inda,
undva nemelva lohvmoa heindava.

16 Yesusva hevm wuraohna, dahalm, pim
kolvrowolalm. Wo no hena wevsa pimba
numhowol vev, und vewolalna plalva. Noinda
pioa pivmoa kihpiawol velohra, indhanam
kolvrowolalm.

17 Noinda mongova Kristusnindriniva iavrava
mana vemava hona pethariniva, wo himba
mongomba owalmba Kristusnindrinimba osva
nonglatava, owai, ambo mana vemahui os lohv,
himba notongohui lohv. Heva os himba hemba
kolvravramoa. Wo no Kristusnindriniva owai,
himba wulluhvmoa Sesoana und vewolalva.

18 Kana otovotal, pina und avramanalva,
moanangasva novnangasva owai. Pinaoa und
avramanaloa luhunda tanamolnam. Wo pioa
osoanovwolaihalohra, noundavramanavelmoa,
nonamanimani ten piv viwul vevm.

19-20 Men hona monana pivva liheiv, osva
pivva wohengiv moanonoam. Nonamba pimba
ningvrava, osva dihi pivva indkokla vi, wo pivva
lou vivra, nonamba pivva osva indwonam
lovahvra Sesoana novrava. Manara noinda
Sesoava mendeklinonoa, wo himba nonora av,
osva pimba pivnambamongawaKristusnindmba
und avramana vev.

21Seh, pivva osva nengmba owai vellava, pivva
indkokla viv, pivva osva avav louhui, nonamba

pivva ambvrava Sesoaindamba.
22 Wo noinda Sesoava manimani pimba

daswolvav, nomba pivva hemba seihminivpa.
Pivva dumbv honamba, noinda pivva
wohengivpa Sesoana moam, wo pivva vei, noi
viv, himba noindava indk vethavav.

23 Lohohmomba os lohmanav, Sesoava os is-
hona, pioa undnahonam amni ombolmoa Yesus
Kristusmoa, wo osoa pioa vera, und avramana
vevm henom henom, os ten hev doara pim ishun-
nam.

24 Indhanariniva mongova wohengtava
Sesoana moamba, himba doa wohengv Sesoam.
Wo eva Sesoava heinda av. Es pivva nunglivav,
osva Sesoava piinda einv? Pivva liheivav,
noinda osra Sesoasongolla, noi ten Sesoa pim
vrahunnam. Sesoasongolva pimbawohtv.

4
Yeoa Dioa Novna Vivm, Ten Gurudaspolva

Pepra Vev.
1 Seh, doa esvema kekel vethai hona petharava

gurudaspolva. Wo noinda osva yimba manam
indkumbimba indhanamba keknamba undna-
honamba aevulinvra. Heva os boasna yeoa
no indhanamoa lehnong vivm, lihawol velm,
osm ovra, memba honamba Sesoanamini pepra
vev. Memba osm, Sesoasongolva hembawuhmoh
owol vevmi, ora tihsongo hemba wuhmoh owol
vev?

2 Hona monana yimba osva liheivav, memba
Sesoasongolnamini, mongova indhanariniva os
ov, kava undnahonam nengv, osva Yesus Kristus

himba prona petharam, loholm indhanalm. Wo
nomba indhanarinimba yunam, Sesoasongolva
hembawuhho ovrav.

3 Heva os mongova indhanariniva
mengpoavna, osmba omnalmba Yesusmba. Wo
nomba indhanariniva temba Sesoanaminiva
owai, hemba Kristusna ungundriniva wuhho
ovrav, noinda himba sna moamba ishov. Yimba
doa hillina, osva ona, ten prov ungundriniva
Kristusnamba. Wo doa daipotava himba men
lohv huiva.

4 Kana otovotal, yimba wohav Sesoanangas.
Yimba doa gurudaspolmba kuvhoawol vina,
noinda Sesoasongolnana, noi ten yeinda
einvm, mendekli, kuvhoav Setanmba, nomba
pethanindna kuwulmba.

5 Wo nomba gurudaspolva aevulinv
pethanindna sehelva. Manam manam moam
himba vivpa, honam petharinimangas, wo
pethanindva indkumbiva hemangasm aongva
lelahaprinv.

6 Wo heva os pivva Sesoanindva, eva nomba
himba temba wiyerava amnavpa Sesoamba,
himba nomba pinamba Sesoamomba aongva
lelahaprinv. Wo heva os himba nomba temba
Sesoanamba owai, himba pinamba moamba
hillinvmoa. Hona monana pimba liheivav
Sesoasongolmba, osva tanam wuhhowol vev
monglamba, tihsongokoklava wuhhowol vev
monglamba.

Sesoa Hev Plalva, Undnahonamba Akolvra-
manalmba.

7 Seh, pioa pivmoa und avramana velohra, os
henom, henom, noinda und avramanalva prov
Sesoanamini. Mongova indhanariniva honamba
wulluhtava, und avramanalva, lohv Sesoana om-
bol, eva Sesoamba himba levrapiav.

8Himba nomba lohvrava und avramanalhuiva,
eva himba tit venavta Sesoamba, noinda Sesoa av
plalva, und avramanalva.

9 Men honi os Sesoava ambarava velaheinna,
nonglalmba, hevna und avramanalmba pimba.
Himba hevna ombolm mongalm wolaihapihana
petharamba, pim daswolalm undm, nonapopolm
wohalm.

10 Plalnonoava, wevsana und vewolalnamba,
osva lohvmoa, pimba Sesoamba und viv, osva
owai. Plalnonoava os lohv, Sesoa hevsna pim und
vewol vena. Wo Sesoava wolaihaprana hevna
ombolmba, osm himba pimba kilumb shuawol
vevra. Wo Sesoava pimba wusprunvavmoa no
pivna indkoklarava.

11 Seh, memba honamba, osm Sesoava pimba
mindnam und vewol vev, eva pioa os und avra-
mana velohrata, os henom, henom pivmoa.

12 Owaimomolva, doava mongova
indhanariniva nonglanamoa Sesoamba, wo heva
os pivva und avramana vevrava pivmba, osrava
pimba liheivra, Sesoava einvra piinda yunalm.
Pivva und avramana vevrava pivmba, osva
henom, henom, osrava pimba liheivav, Sesoana
und vewolalva doa pinamba velakumblahawol
wohvei. Pimba doa kekaiv vei keknam.

13 Pivva wiyera av, osva pivva wohengiv
Sesoam, eva Sesoava einv piinda. Pivva honamba

wiyera av, noinda Sesoa vrahunna pimba
hevsongolva.

14 Pivva doa nunglina, osva aramba
wolaihaprana hevna ombolm, lopshalm pim
pethanindm. Honamoamba kavamoakus unv.

15Mongova indhanariniva osva ollava, Yesusva
lohv Sesoana ombol, wo osrava pimba nunglivav,
no indhanarini-indava Sesoava av. Eva himba
wohengv Sesoam.

16Wo pimba levrapieina doa, wo pimba noinda
keknamba lovahv, osva Sesoa plalva lohv, und
vewolalna wevsava. Himba nomba avrava und
vewolnamba, av himba Sesoainda, eva Sesoava
heinda einv.

17 Sesoana und vewolva pimba keknamba
velakumblahawol vetava, wo si osva pimba
pepehva vinvramoa, nonamba Sesoava pimba
helmhola vewol vevrava. Noinda osra, hona
petharava pivva hena nihna av.

18 Pivva doa nungliv, osva Sesoa pimba und
vewol vev. Noinda pimba si osva pepehva vinvav-
moa, no nambainamba, Sesoava pimba helmhola
vewolvevrava. Manara, Sesoanaundvewolaldoa
nomba pepehtovpa pinamba nombs pipihinna.
Mongova indhanariniva nengtava, vralmba kin-
mba sahoklalva sewonamba, himba pem vevra
noindava. Wo pimba si os liheivav, himba men-
dah tit vrev, osva Sesoava doa pimba velakumbla-
hawol vena.

19 Pivva und vewol viv henom, henom, noinda
osra, seilmba Sesoava pimba und vewol vena.

20 Mongova indhanariniva osva ollava, kava
undvevSesoamba,wohevaoshimbahevnamon-
gawa Kristusnindrinim wuspromnavra, himba

tembaambodasalmovra. Himba sahonamvenav
hevna mongawa Kristusnindrinim, temba himba
nonglavpa. Wo noinda osva pimba liheivav,
himba undva vevmoa Sesoamba, henom hev ten
nonglam owai vevm.

21Wo Sesoava honi pimba moamba vrahunna,
himba nomba und vevrava Sesoamba, eva heoa
nooa os und vevrata hevna mongawa Kristusnin-
drinimoata.

5
YeoaUndnahonamKeknamAmnoSesoanaOm-

bolmoa.
1 Indkumbiva undnahonamba ningvpa, osva

Yesusva Kristus lohv, himba nomba Sesoana
towandal av. Indhanariniva mongova und
vevrava aramba, eva osoa und vewol vevrata
arana towandalmoa.

2 Es hevpa pivva levrapivolna, osva pivva und
vewol viv Sesoana towandalmba? Pivva wiyera
av, manara noinda pivva und vivpa Sesoam, eva
piv vei, engminivmmoam temura.

3 Pivva tanamba Sesoamba und vellava, pivva
si osva hena moamwohengivav. Wo eva Sesoana
moambamindnamba kin vinvmoa pimba.

4 Indkumbiva temba Sesoatindiva avpa, himba
hevna velgona av, kuvhoalm newondmom
petharinim. Pivva keknam undnahonam
amnav Sesoam, wo noinda pivva kuvhueiv
newondmomba pethariniva.

5 Wo himba nomba mongova temba
kuvhoanamba newondmomba petharininamba,
osva pimba nunglivav, os no indhanariniva

temba himba undva os wulluhv, Yesusva Sesoana
ombol lohv.

6 Yesus Kristusva memba himba, noi ten
ipronam pona tovolna. Himba pongasva
wulpronamoa. Himba iprona pona
tovolnahonam. Wo Sesoasongolva os ov, memba
moamba tanam. Sesoasongolva nomba, himba
moanonoam ishov.

7 Wo noinda osva noi samblamong ten, noi
pimbamoakus unv Yesusnamba.

8 Men honi, vei Sesoasongol, vei po, vei tovol.
Men hona samblamongovamongawamoa ishunv
pimba.

9 Pivva keknam undnahonam indhanamba
ninginv, nonamba himba eishovpa mana
vemamba tanamba. Wo heva os mana vemamba
Sesoava ishovpa, hevm mendeklinonoa. Wo hev
pimmoakus unnamoanonoam ombolnam.

10 Himba nomba mongova keknamba
lohmanavra Sesoana ombolva, wulluhv
moanonoa, noi Sesoa ten ishunnam pim. Himba
nomba keknamba lohmba owai vetava, himba
nomba Sesoamba ambo ishomnav, yimba gekala
ov. Himba moamba wulluhvmoa, nomba temba
Sesoava ishomnanamba hevna ombolnamba.

11 Honi memba Sesoa pim moakus unnam,
Sesoava pimba daswolna, undva alm yunalm
nonam, wo hona undva kleihalohv di hevna om-
bolinda.

12Himbanomba Sesoana ombolindava nihrava
pepavevrava, himba nomba wohavav yunalm.
Himba nomba temba ombolindava nihrava
pepavemba owai vetava, himba nomba owai,
avavmoa yunalmba.

Pivva Doa AvNoUndna, YunalmAlm.
13 Kava novol vipiprinv honamba tombaiva

yem, henomtenhekeknamamnavmSesoanaom-
bolm. Kava novol vev, osm yimba si wiyera avra,
osva kava doa daipotava av, no undna, yunalm
alm.

14 Pivva ambvra Sesoaindava pepehhui.
Membahonamba, osmnonambapivva Sesoamba
seihminivrava mana vemava, wo nomba
mana vemava Sesoava undva vrevrava, osva
lehra pimba, wo Sesoava vevra, nomba pivva
seihminivrava.

15 Sesoava helwollohv pimba elsus, nonamba
seihminivpa hemba. Noinda pivva nungliv, osva
himba pimba daswolv mana vemava, nomba
pivva seihminivpa hevnaminiva.

16 Mongova nonglatava hevna mongawa Kris-
tusnindrinimba, osva sahonam vev, indkoklava
nomba wongavmoa suwekembellamba, wo no
indhanarinioa osoa sembayang venavra hevna
mongawa Kristusnindrinimoa, himba temba ind-
koklava venaiva. Wo os Sesoava no indhanarin-
imba hengava besalva undva vraohvav. Kava
ishunvmoa indhanamba nomba, hem hevna in-
dkokla ten wongavm suwekembellam. Kava
memba osmba onengvmoa, no indhanarinioa
sembayang vevra no indkoklaraoa. Manara,
monglava lohv indkoklava, noindava angavmoa
suwekembellamba lelnamba.

17 Manimani temba indhanamba sahonamba
vivpa, tembaeva indkoklavrivta Sesoamba. Heva
os monglava lohv indkoklava, noindava angav-
moa suwekembellamba lelnamba.

18 Pimba nonora av, osva himba nomba temba
Sesoana otolva, himba hengava indkoklava
vewuvmona vevavmoa. Sesoana ombol hemba
desvhoana beswonam, wo es eva Setanmba
hembawaikohosihavav?

19 Pivva nonora av, osva pivva Sesoana av. Wo
heva os Setan vavawonamba pethamba kevra ai-
wolohv.

20Wo eva pivva henga nonora av, osva Sesoana
ombolva doa prona, wo doa daswolna nowolva,
nonoramba almba. Daipotava pivva doa liheiv
Sesoamba, nomba temba avpa Sesoanonoa. Wo
pimba doa wohpepavena nihnahonam Sesoa-
mongo, eva ombol Yesus Kristus. Himba eva
Sesoanonoata, wo himba plalva, osva pimba
wohavav yunalm yunalm.

21 Kana otovotal, doa, yeoa meis hehara unvm
gurudaspolmoa, temba himba numhowol vilimb-
vpa.

